
Un o’r prif amcanion ar gyfer gwasanaethau tân ac achub yng Nghymru yw mynd ati’n 
barhaus ac mewn modd cynaliadwy i leihau risg ac i wella diogelwch dinasyddion a 
chymunedau. 

Nod y Cynllun Rheoli Risg Cymunedol (CRMP) yw nodi’r risgiau sy’n wynebu’r gymuned, 
ac mae’n disgrifio sut y bydd yr Awdurdod Tân ac Achub yn rheoli’r risgiau hynny ac yn 
parhau i atal ac ymateb i danau ac argyfyngau eraill. 

Ym mis Gorffennaf 2024, cafodd ein CRMP pum mlynedd ei gyhoeddi, yn sgil 
ymgynghoriad â’r cyhoedd, yn ogystal â’n Cynllun Gweithredu ar gyfer 2024-25, a 
oedd yn cynnwys amcanion gwella a llesiant a fyddai yn ein galluogi i gyflawni yn 
erbyn ein hamcanion hirdymor. Mae’r ddau gynllun i’w cael yma. 

Y Cynllun Gweithredu Rheoli Risg Cymunedol ar gyfer 2025-26 yw’r ail gynllun 
blynyddol i gynnwys amcanion sy’n cyflawni yn erbyn amcanion CRMP 2024-29. 

Ein Gwasanaeth 
Mae’r Awdurdod Tân ac Achub yn cynnwys 28 o gynghorwyr etholedig o chwe 
awdurdod unedol Gogledd Cymru, gyda nifer y cynrychiolwyr yn cael eu pennu gan 
boblogaeth yr ardal. Ein cenhadaeth yw gwneud Gogledd Cymru yn ardal ddiogel i 
fyw ynddi, i weithio ynddi ac i ymweld â hi. Gallwch ddarllen mwy am ein strwythur a’n 
trefniadau llywodraethu, gan gynnwys rôl yr Awdurdod Tân ac Achub, yma. 

Mae Gwasanaeth Tân ac Achub Gogledd Cymru yn cael ei arwain gan Brif Swyddog 
Tân a Phrif Weithredwr a Thîm Arweinyddol y Gwasanaeth. Mae’r tîm hwn yn 
cynnwys uwch swyddogion a rheolwyr sy’n gyfrifol am adrannau sy’n gofalu am 
swyddogaethau gweithredol a chorfforaethol allweddol ein Gwasanaeth. 

Gorsafoedd tân criw dydd 

Gorsafoedd tân ar-alwad 

Gorsafoedd tân llawn amser 

4 

Ein Staff 
Mae ein diffoddwyr tân yn ymateb i danau, 
gwrthdrawiadau traffig ffyrdd ac argyfyngau 
eraill o 44 o orsafoedd tân ar draws Gogledd 
Cymru. Mae gennym 54 injan dân. Mae gan 
rai o’n gorsafoedd tân ddwy injan dân. Mae 
gan orsafoedd eraill gerbydau arbenigol fel 
peiriannau ag ysgol ac esgynlawr, cerbydau 
cefnogi digwyddiadau neu gychod, yn dibynnu ar 
y risg yn eu hardal. 

Gallwch ddarllen mwy am waith y rhai sy’n 
ymateb i argyfyngau a’r bobl sy’n sicrhau bod 
y Gwasanaeth yn rhedeg yn dda, boed nhw’n 
ddiffoddwyr tân neu’n arbenigwyr busnes, yma. 

Ardal Ein Gwasanaeth 
Mae Gogledd Cymru yn ardal o 6,172 cilomedr sgwâr sydd â phoblogaeth o 687,000, 
ac sydd â chryn amrywiaeth yn ei thirwedd, gan gynnwys mynyddoedd Parc 
Cenedlaethol Eryri, ardaloedd arfordirol, cymunedau gwledig ac ardaloedd trefol 
mawr. 

Mae gogledd Cymru’n cynnwys chwe sir: Ynys Môn, Gwynedd, Conwy, Sir Ddinbych, 
Sir y Fflint a Wrecsam. Mae’r A55 yn rhedeg trwy bump o’r chwe sir, ac mae’n ffordd 
sy’n rhan o un o’r llwybrau hiraf yn Ewrop, gan ymestyn o Gaergybi i Ddwyrain Ewrop. 

Ein Llywodraethu a Deddfwriaeth 
Fel pob corff arall yn y sector cyhoeddus, rhaid i Awdurdod Tân ac Achub Gogledd 
Cymru weithredu yn unol â nifer o ddarnau o ddeddfwriaeth. Gallwch ddarllen mwy 
am y ddeddfwriaeth sy’n llywodraethu ein Gwasanaeth yma. 

Yn unol â gofynion Mesur Llywodraeth Leol (Cymru) 2009, rhaid i Awdurdod Tân ac 
Achub Gogledd Cymru wneud trefniadau ar gyfer gwelliant parhaus wrth arfer ei 
swyddogaethau, a hynny trwy osod amcanion gwella iddo’i hun ym mhob blwyddyn 
ariannol yn erbyn o leiaf un o saith swyddogaeth. 

Ar ben hynny, rhaid i Awdurdod Tân ac Achub Gogledd Cymru ymgynghori â’r cyhoedd 
ar ei amcanion gwella arfaethedig. Ceir manylion am sut y gallwch roi adborth ar ein 
hamcanion arfaethedig yma. 

Mae asesiad o’n perfformiad yn erbyn ein hamcanion llesiant a gwella blaenorol i’w 
gael yn ein Hasesiad Perfformiad Blynyddol 2023-24, yma. 

Mae ein hamcanion ar gyfer 2025-26 hefyd 
wedi’u datblygu yn unol ag egwyddor 
datblygu cynaliadwy Deddf Llesiant 
Cenedlaethau’r Dyfodol (Cymru) 2015. 

Datganiad 
Deddf Llesiant 
Cenedlaethau’r 
Dyfodol (Cymru) 
2015 
Rydym wedi ymroi i gefnogi 
Deddf Llesiant Cenedlaethau’r 
Dyfodol (Cymru) 2015, gan 
groesawu’r dyletswyddau a’r gwaith 
a ddaw o fod yn bartner statudol 
ar draws tri Bwrdd Gwasanaethau 
Cyhoeddus. Rydyn ni’n deall diben a 
nod y Ddeddf, ac rydyn ni wedi ymrwymo i 
sicrhau ein bod yn ystyried effaith hirdymor ein 
penderfyniadau ar gymunedau ardal y Gwasanaeth. 

O ganlyniad, pan fyddwn yn gwneud penderfyniadau, byddwn yn ystyried effeithiau 
posibl y penderfyniadau hyn ar y bobl sy’n byw yng Ngogledd Cymru, yn awr ac yn y 
dyfodol. Hefyd, byddwn yn cofio bod angen ystyried amrywiaeth cyfoethog y bobl sy’n 
byw, sy’n gweithio, ac sy’n ymweld â Gogledd Cymru, a byddwn yn parhau i gydweithio 
ag eraill er mwyn helpu’r Awdurdod i wireddu ei Amcanion a, pan fo’n berthnasol, i 
helpu eraill i wireddu eu hamcanion hwy. 

Cymru Lewyrchus 
Trwy ein Hegwyddorion Atal a Diogelu, byddwn yn gwneud gwaith 
arloesol i gadw pobl yn fwy diogel yn eu cartrefi a’u busnesau. Trwy 
leihau’r costau sy’n gysylltiedig â marwolaethau, difrod, anafiadau a 
tharfu yn sgil tân, byddwn yn gwella ein cefnogaeth i economïau lleol 
Gogledd Cymru. 

Cymru Gydnerth 
Mae ein Hegwyddor Amgylcheddol a’n hamcanion sylfaenol yn cyfrannu 
tuag at greu Cymru Gydnerth trwy fabwysiadu arferion ecogyfeillgar 
yn ein gweithrediadau beunyddiol i leihau allyriadau carbon. Trwy ein 
Hegwyddor Amddiffyn byddwn yn ymdrechu i leihau’r nifer o danau 
gwyllt, a thrwy hynny wella ansawdd aer a gwarchod cynefinoedd naturiol 
ac ecosystemau. 

Cymru Sy’n Fwy Cyfartal 
Gyda’n Hegwyddor Pobl, byddwn yn recriwtio, yn datblygu ac yn cadw 
gweithlu medrus, dwyieithog, llawn cymhelliant sy’n cynrychioli ac yn 
hyrwyddo amrywiaeth y cymunedau rydym yn eu gwasanaethu. Byddwn 
hefyd yn nodi potensial staff ac yn gwneud y mwyaf ohono drwy reoli a 
datblygu pobl yn effeithiol, gan arwain at ddiwylliant o berfformiad uchel, 
lle mae pobl yn gwerthfawrogi ac yn parchu ei gilydd, a thrwy hynny 
gyfrannu at Gymru sy’n fwy Cyfartal. Byddwn yn parhau i ymgynghori â 
staff, undebau llafur a’r cyhoedd ar faterion a chynigion statudol a allai 
gael effaith sylweddol ar y gwasanaethau a ddarparwn i’r cyhoedd. 

Cymru Iachach 
Byddwn yn cyfrannu at greu Cymru Iachach gyda’n Hegwyddor Atal, trwy 
ddarparu archwiliadau diogel ac iach i’r dinasyddion sydd fwyaf agored 
i niwed, a thrwy wneud i bob cyswllt gyfrif trwy rannu unrhyw bryderon 
iechyd a llesiant a nodir gyda phartneriaid perthnasol. 
Trwy gynnal ymgyrchoedd aml-asiantaethol, ar sail gwybodaeth, sy’n 
targedu’r rhai sydd fwyaf tebygol o fod mewn Gwrthdrawiadau ar y 
Ffordd neu ddigwyddiadau boddi mewndirol, byddwn yn lleihau’r risg o 
farwolaeth ac anafiadau difrifol. 
Trwy ein Hegwyddor Pobl byddwn yn cefnogi ein gweithlu i fod yn ffit yn 
gorfforol ac yn wydn yn feddyliol, a thrwy ein Hegwyddor Ymateb byddwn 
yn gwella darpariaeth frys yn ein hardaloedd mwy gwledig a llai poblog. 

Gymru o Gymunedau Cydlynus 
Trwy ein Hegwyddorion Atal, Diogelu, Ymateb ac Amgylcheddol byddwn 
yn cyfrannu at greu Cymru o Gymunedau Cydlynus, gan sicrhau bod 
tanau mewn cartrefi, busnesau neu ar dir agored naill ai’n cael eu hatal, 
neu trwy leihau eu heffaith cymaint ag sy’n bosibl. 

Cymru â diwylliant bywiog lle mae’r Gymraeg yn 
ffynnu 
Bydd ein Hegwyddor Pobl yn cyfrannu at greu Cymru â diwylliant bywiog 
lle mae’r Gymraeg yn ffynnu, a hynny trwy gynnig mynediad at ein 
gwasanaethau trwy’r Gymraeg a thrwy ganiatáu i bobl gyfathrebu â ni yn 
y Gymraeg, gan gefnogi ein staff i siarad eu hiaith ddewisol yn y gweithle a 
chynnig cyfleoedd i staff sy’n dymuno dysgu Cymraeg. 

Cymru sy’n Gyfrifol ar Lefel Fyd-eang 
Trwy ein Hegwyddor Amgylchedd, byddwn yn chwarae ein rhan mewn 
Cymru sy’n Gyfrifol ar Lefel Fyd-eang. Byddwn yn lleihau ein hallyriadau 
carbon ein hunain trwy newid ein fflyd o Injanau Tân diesel fel eu bod yn 
rhedeg ar Olew Llysiau wedi’i Drin â Hydrogen, trwy brynu ceir a faniau 
allyriadau sero neu isel iawn yn unig, a thrwy gael gwared ar wres nwy a 
Nwy Petroliwm Hylif o’n hystad yn raddol. 
Gyda’n Hegwyddorion Atal a Diogelu, byddwn yn sicrhau bod Gogledd 
Cymru yn ddiogel drwy gynnal gweithgareddau ataliol, a hynny gan 
flaenoriaethu’r rhai sydd fwyaf agored i niwed yn ein cymunedau a thrwy 
fod yn barod i ymateb i’r risgiau a nodwyd yn y Gofrestr Risg Cymunedol. 
Trwy ein gwaith Diogelu, byddwn yn ceisio osgoi neu gyfyngu ar allyriadau 
o nwyon niweidiol i’r atmosffer o ganlyniad i danau gwastraff diwydiannol 
neu amgylcheddol. 
Trwy ein Hegwyddor Diogelu, byddwn yn gweithio gyda phartneriaid lleol i 
gadw safleoedd ac adeiladau treftadaeth yn ddiogel rhag tân. 

 
Ein Risgiau a’r Galw 
Mae’r gwaith o gyflawni ein hamcanion blwyddyn wedi’i gynllunio i liniaru rhai o’r 
risgiau a nodwyd fel rhan o ddatblygiad ein Cynllun Rheoli Risg Cymunedol. Gallwch 
ddarllen am sut rydym yn asesu risg a galw yma. 

Ein Hegwyddorion 
Mae ein Gwerthoedd Craidd wedi ein tywys tuag at 
fabwysiadu pum Egwyddor. Trwy’r egwyddorion hyn, 
byddwn yn darparu gwasanaethau arloesol o ansawdd 
uchel i’n cymunedau ac i’r bobl sy’n ymweld â Gogledd 
Cymru ac yn gweithio yma. Datblygwyd ein Hegwyddorion 
yn dilyn ymgynghoriad mewnol a byddant yn ein 
cynorthwyo i liniaru’r risgiau i’n cymunedau ac yn ein helpu 
i ganolbwyntio ar wella o fewn ein Gwasanaeth dros y pum 
mlynedd nesaf. Gallwch ddarllen mwy am ein Hegwyddorion yma. 

Pobl Atal Diogelu Ymateb Amgylchedd 

http://www.tangogleddcymru.llyw.cymru/
http://www.tangogleddcymru.llyw.cymru/
https://www.northwalesfire.gov.wales/media/mdmj335s/english-our-risks-and-demands-v2.pdf
https://www.tangogleddcymru.llyw.cymru/media/yjih24ci/welsh-our-principles.pdf


www.tangogleddcymru.llyw.cymru 7 www.tangogleddcymru.llyw.cymru 8  

Pobl Atal Diogelu Ymateb Amgylchedd 

 

Ein Hegwyddor Pobl 
 

Bod yn y lle cywir, ar yr adeg gywir, gyda’r sgiliau cywir. 

Sicrhau gweithlu medrus iawn drwy recriwtio, datblygu a chadw gweithlu dwyieithog, 
llawn cymhelliant sy’n cynrychioli ac yn hyrwyddo amrywiaeth y cymunedau rydyn ni’n 
eu gwasanaethu. 

Beth fyddwn ni’n ei wneud yn 2025-26? 
• Sicrhau ein bod yn cydymffurfio â Safonau’r Gymraeg, gan gynnwys darparu 

cyfleoedd i ddysgu Cymraeg a thrwy hyrwyddo gweithgareddau, yn unol â’n 
hymrwymiad i fod yn sefydliad dwyieithog. 

• Cefnogi’r gwaith o gyflawni’r cynllun gweithredu ar gyfer gwella, yn dilyn arolwg 
staff Teulu Tân 2023. 

• Cynllunio a chynnal arolwg staff Teulu Tân 2025. 
• Cyfathrebu’r argymhellion a’r camau gweithredu sy’n deillio o adolygiad diwylliant 

annibynnol CREST. 
• Parhau i gynnal proses gadarnhaol a chefnogol i wella presenoldeb, a hynny trwy 

ddarparu cymorth iechyd a lles galwedigaethol rhagorol. 
• Trawsnewid y Gwasanaeth a’i adnoddau er mwyn llywio’r galw am bobl a sgiliau 

yn y dyfodol, ac i alluogi’r Gwasanaeth i ddatblygu ac i adeiladu yn effeithlon ar y 
gweithlu presennol ac ar lwyfannau presennol er mwyn ateb y galw hwnnw. 

• Mynd i’r afael â phroffil seiberddiogelwch systemau’r Gwasanaeth a’i gynnal, gan 
alinio â bygythiadau seiber sy’n esblygu. 

• Darparu hyfforddiant technegol, sy’n cynnwys cyflwyno ymgyrch gwe-rwydo, 
hyfforddiant seiber, a hyfforddiant TG pwrpasol. 

• Ysgrifennu Adroddiad Partneriaeth Gymdeithasol a gaiff gymeradwyaeth yr 
Awdurdod Tân, a hynny er mwyn cydymffurfio â gofynion Llywodraeth Cymru. 

• Parhau â’r gwaith a wnaed gan y Grŵp Halogyddion mewn perthynas â’r 
halogyddion tân a grëir gan yr holl danau, ac i ddatblygu’r arferion gorau a geir o 
ddysgu Rhanbarthol a Chenedlaethol. 

 
Amcanion ein Cynllun Gweithredu Rheoli Risg 
Cymunedol ar gyfer 2025-26 

Pobl Atal Diogelu Ymateb Amgylchedd 

http://www.tangogleddcymru.llyw.cymru/
http://www.tangogleddcymru.llyw.cymru/


 

Pobl Atal Diogelu Ymateb
 Amgylchedd 

  

• Datblygu Strategaeth Hyfforddiant a Datblygu 2026-2029. 
• Parhau i feithrin diwylliant cynhwysol yn y gweithle sy’n grymuso pob aelod o staff i 

ragori ac i fodloni anghenion amrywiol ein cymunedau yn effeithiol. 
• Datblygu a chyflawni gofynion Deddf Caffael 2023. 
• Nodi a gweithredu gwelliannau digidol i effeithlonrwydd swyddogaeth y gyflogres. 
• Datblygu’r broses cynllunio ariannol. 
• Monitro canlyniadau trawsnewid a rheoli newid. 

 
Bydd y camau hyn yn bodloni Amcanion Gwella canlynol Mesur 2009: 

• Effeithiolrwydd Strategol, Tegwch, Effeithlonrwydd ac Arloesedd 

Ein Hegwyddor Atal 
 

Gweithio gyda phartneriaid i helpu i wneud cymunedau’n fwy diogel. 

Lleihau’r risgiau i’n cymunedau, yn enwedig i’r bobl hynny a allai fod yn fwy agored 
i niwed, drwy ein rhaglenni ymyrraeth sefydledig fel Archwiliadau Diogel ac Iach a 
Phrosiect Ffenics. 

Beth fyddwn ni’n ei wneud yn 2025-26? 
• Defnyddio data uchel o ran ei ansawdd i gefnogi gweithgareddau diogelwch tân, 

yn enwedig y dull newydd sy’n seiliedig ar risg i nodi ac i gynnal o leiaf 17,500 o 
Archwiliadau Diogel ac Iach lefel uchel. 

• Darparu ymyriadau diogelwch yn y cartref sy’n seiliedig ar wybodaeth ac sy’n 
targedu’r preswylwyr mwyaf agored i niwed yn ein cymunedau. Byddwn yn cyflawni 
12 ymgyrch aml-asiantaethol wedi’u targedu ar draws Gogledd Cymru. 

• Datblygu cynlluniau ar gyfer ardaloedd lleol yn unol â Chynllun Rheoli Risg 
Cymunedol 2025-29. 

• Cynnal 12 o ymgyrchoedd aml-asiantaethol sy’n seiliedig ar wybodaeth ac sy’n 
targedu’r rhai sydd fwyaf tebygol o fod mewn Gwrthdrawiadau ar y Ffordd neu 
ddigwyddiadau boddi mewndirol. 

• Darparu pecynnau ymyrraeth gynnar pwrpasol sydd wedi’u hachredu gan 
Ymddiriedolaeth y Tywysog, gan ddefnyddio dull sy’n ystyriol o drawma er mwyn 
meithrin plant a phobl ifanc sy’n fwy diogel, sy’n gryfach ac yn fwy gwydn. 

• Darparu 12 o ddigwyddiadau Datblygu Proffesiynol Parhaus i staff drwy gydol y 
flwyddyn, a hynny er mwyn meithrin eu gwybodaeth a’u dealltwriaeth, gan eu 
galluogi i wasanaethu eu cymunedau lleol yn well. 

 
Bydd y camau hyn yn bodloni Amcanion Gwella canlynol Mesur 2009: 

• Effeithiolrwydd Strategol, Ansawdd y Gwasanaeth, Tegwch, Effeithlonrwydd ac 
Arloesedd. 

Ein Hegwyddor Diogelu 
 

Gwneud busnesau’n fwy diogel gyda’n gilydd. 

Darparu canllawiau arbenigol i fusnesau ar ddiogelu rhag tân i helpu i sicrhau 
diogelwch adeiladau, gweithwyr a chwsmeriaid, a thrwy hynny gefnogi busnesau i 
dyfu. Mae adeiladau risg uchel yn cael eu blaenoriaethu ar gyfer arolygiadau, gan 
gyfrannu at ddiogelwch y cyhoedd yn gyffredinol. 

Beth fyddwn ni’n ei wneud yn 2025-26? 
• Datblygu pob swyddog goruchwylio a swyddogion ar y system dyletswydd hyblyg i 

fod ar Lefel 2 mewn Diogelwch Tân Busnes 
• Parhau i ddarparu Rhaglen Arolygu Seiliedig ar Risg sy’n defnyddio gwybodaeth er 

mwyn lleihau’r nifer o anafiadau a marwolaethau sy’n digwydd o ganlyniad i danau 
mewn eiddo domestig ac annomestig. 

• Cynnal ymgyrchoedd misol i roi sicrwydd ynghylch diogelwch tân i fusnesau er 
mwyn hyrwyddo diogelwch mewn eiddo masnachol. 

• Gweithio gydag asiantaethau partner a chynnal ymyriadau a digwyddiadau 
tymhorol er mwyn rheoli ein tirwedd ac i leihau’r nifer o danau gwyllt sy’n digwydd. 

 
Bydd y camau hyn yn bodloni Amcanion Gwella canlynol Mesur 2009: 

• Effeithiolrwydd Strategol, Ansawdd y Gwasanaeth, Tegwch, Effeithlonrwydd ac 
Arloesedd. 

Pobl Atal Diogelu Ymateb Amgylchedd 

Ein Hegwyddor Ymateb 
 

Darparu ymateb brys effeithiol. 

Bod yn barod i ymateb pan fydd arnoch ein hangen: i ddiogelu’r hyn sy’n bwysig i chi, i 
achub bywydau, lleihau niwed, ac amddiffyn cartrefi a busnesau. 

Beth fyddwn ni’n ei wneud yn 2025-26? 
• Dylunio, caffael a dosbarthu peiriannau diffodd tân sydd â gwelliannau a fydd yn 

darparu cab glân, gan atal halogyddion rhag cyrraedd criwiau. 
• Gosod Mesuryddion Llif ar beiriannau pwmpio, mewn ymateb i’r hyn a ddysgwyd yn 

sgil Grenfell, ac argymhelliad gan Brif Gynghorydd Tân ac Achub Cymru. 
• Arwain a chydlynu gwaith i uwchraddio systemau technoleg ar draws y 

Gwasanaeth er mwyn sicrhau eu bod yn seiber-ddiogel ac yn addas i’r diben 
• Cefnogi a gweithredu’r penderfyniadau a’r argymhellion a wneir gan Weithgor 

Darpariaeth Frys yr Awdurdod Tân. 
• Cynyddu’r sefydliad o weithwyr ar alwad er mwyn gwella argaeledd peiriannau ar 

draws y rhanbarth. 
• Creu amserlen o ymarferion yn unol â phroffil risg Gogledd Cymru y Fforwm 

Cydnerthedd Lleol. 
• Parhau â’r ymateb ymgynghorol aml-asiantaethol ac i wneud gwaith rheoli risg ar 

gyfer systemau storio ynni a batris mawr. 
• Parhau â’r rhaglen Tyrau Hyfforddi newydd. 

 
Bydd y camau hyn yn bodloni Amcanion Gwella canlynol Mesur 2009: 

• Effeithiolrwydd Strategol, Ansawdd y Gwasanaeth, Argaeledd y Gwasanaeth, 
Tegwch, Effeithlonrwydd ac Arloesedd. 

Pobl Atal Diogelu Ymateb Amgylchedd 

Ein Hegwyddor Amgylcheddol 
 

Diogelu a gwarchod ein hamgylchedd naturiol ar gyfer cenedlaethau’r 
dyfodol. 

Mabwysiadu arferion ecogyfeillgar yn ein gweithrediadau beunyddiol i leihau 
allyriadau carbon ac effeithiau amgylcheddol eraill a chodi ymwybyddiaeth 
amgylcheddol ymhlith ein staff a’n cymunedau. 

Beth fyddwn ni’n ei wneud yn 2025-26? 
• Adolygu eitemau stoc a datblygu arferion gwaith gorau er mwyn gwella 

effeithlonrwydd a sut y rheolir lefelau stoc. 
• Ehangu’r rhwydwaith presennol o Fannau Gwefru Cerbydau Trydan (EVCP) ar draws 

y Gwasanaeth. 
• Caffael cerbydau ysgafn er mwyn cadw’r proffil oedran ar lefel resymol ac i sicrhau 

bod ein fflyd o gerbydau ysgafn yn ddibynadwy, yn cyrraedd y safonau diogelwch 
diweddaraf ar gyfer ein staff, ac mor effeithlon ag sy’n bosibl o ran yr amgylchedd. 

• Newid y cerbydau presennol sy’n defnyddio diesel i ddefnyddio olew llysiau sydd 
wedi’i drin â hydrogen (HVO). 

• Uwchraddio’r System Rheoli Adeiladau er mwyn lliniaru effaith BT yn rhoi’r gorau i 
ddefnyddio llinellau copr. 

• Monitro ac adrodd ar ddata ynni, dŵr a gwastraff, gan gynnwys adrodd i 
Lywodraeth Cymru ar adrodd ar garbon. 

 
Bydd y camau hyn yn bodloni Amcanion Gwella canlynol Mesur 2009: 

• Effeithiolrwydd Strategol, Cynaliadwyedd, Effeithlonrwydd ac Arloesedd 

Nodau Llesiant Cymru – Sut rydym yn 
cyfrannu 
Dyma rai enghreifftiau o sut mae Awdurdod Tân ac Achub Gogledd Cymru yn cyfrannu 
at y saith nod Llesiant cenedlaethol: 

Cymru Lewyrchus 
• Y nod wrth weithredu’r Adolygiad o’r Ddarpariaeth Frys yw gwella’r 

ddarpariaeth frys mewn ardaloedd gwledig, gan greu cyfleoedd 
cyflogaeth newydd. 

• Cynyddu’r sefydliad o ddiffoddwyr tân ar alwad ledled Gogledd Cymru, 
gan gynnig llwybrau at gyflogaeth lawn-amser 

• Hyfforddi pob aelod o staff i ddefnyddio Microsoft 365 ac i fod yn 
seiber-ymwybodol. 

Cymru Gydnerth 
• Rydym eisoes yn sicrhau nad ydym yn torri gwair rhwng Mai a Medi bob 

blwyddyn ar ein hystad. 
• Byddwn yn dal ati i addysgu tirfeddianwyr am sut i ddefnyddio tir yn 

gyfrifol, gan gynnwys gadael i anifeiliaid bori a mesurau eraill sy’n atal 
tanau gwyllt. 

• Rydym yn gosod blychau nythu ar gyfer gwenoliaid duon mewn 
lleoliadau priodol o amgylch ein hystad. 

• Ein nod yw trosi ein Fflyd o Gerbydau Trwm i ddefnyddio Olew Llysiau 
wedi’i drin â Hydrogen (HVO) yn hytrach na Diesel. 

• Byddwn yn ceisio trosi ein hystad fel nad oes yna systemau gwresogi 
sy’n defnyddio hydrocarbonau. 

• Ein nod yw gosod paneli solar ffotofoltäig yn y mwyafrif o’n safleoedd 
erbyn 2030. 

Cymru sy’n Fwy Cyfartal 
• Byddwn yn datblygu strategaeth hyfforddiant a datblygu 2026-2029 yn 

seiliedig ar ddadansoddiad o anghenion hyfforddi, gan alluogi ein staff 
i ddatblygu’r sgiliau a’r wybodaeth y bydd arnyn nhw eu hangen. 

• Byddwn yn defnyddio ein hymgyngoriadau â’r cyhoedd, y ddyletswydd 
partneriaeth gymdeithasol, a’r arolygon Teulu Tân a gynhelir bob dwy 
flynedd er mwyn rhoi cyfle i bobl gymryd rhan mewn penderfyniadau. 

• Cydraddoldeb Canlyniadau Iechyd – diogelwch tân a diogelwch ar y 
ffyrdd - ACE ac ymyriadau ieuenctid 

Cymru Iachach 
• Byddwn yn parhau â’r gwaith o sefydlu prosesau cadarnhaol a 

chefnogol i wella presenoldeb, a hynny trwy ddarparu cymorth iechyd 
a lles galwedigaethol rhagorol. 

• Byddwn yn parhau i gefnogi mannau gwyrdd cymunedol drwy gymryd 
rhan mewn digwyddiadau fel rhai casglu sbwriel, mewn partneriaeth â 
chymdeithasau tai a chynghorau lleol. 

• Byddwn yn cynnal dadansoddiadau o ansawdd uchel er mwyn 
cefnogi’r defnydd o ddulliau gwell o gynnal Archwiliadau Diogel ac Iach 
rhagweithiol, yn seiliedig ar risg. 

• Byddwn yn gweithio mewn partneriaeth er mwyn dod i ddeall esblygiad 
y bygythiad gan Systemau Storio Ynni Batri, a byddwn yn cynnal 
ymgyrchoedd i wella ymwybyddiaeth er mwyn hysbysu’r cyhoedd. 

• Rydym yn rhagweithiol wrth hyrwyddo’r cynllun beicio i’r gwaith, ynghyd 
ag ymgyrchoedd eraill sy’n annog ffyrdd iach ac egnïol o fyw. Rydym 
yn annog ein staff i fyw mewn ffordd iach ac egnïol, a hynny trwy 
hyrwyddo cynlluniau maetheg a thrwy bennu amseroedd i ddefnyddio 
ein hystafelloedd ffitrwydd. 

Cymru o Gymunedau Cydlynus 
• Mae rhwydweithiau staff mewnol a grwpiau adnoddau yn creu 

llwyfannau diogel a chynhwysol lle gall pobl gael gafael ar gyngor, codi 
pryderon, rhannu syniadau a darparu adborth. 

• Trwy ddefnyddio dylunio cynhwysol, mae ein pobl yn lleihau eu hôl 
troed amgylcheddol trwy weithio’n ystwyth, yn hyblyg, ac o bell. Mae ein 
mentrau rhannu ceir yn effeithiol ac yn helpu ein pobl i leihau costau 
tanwydd ac yn lleihau’r effaith ar yr amgylchedd. 

• Mae natur y gwaith a wnawn i atal tanau yn golygu bod ein 
gwasanaeth yn ychwanegu llawer o werth i gymuned Gogledd 
Cymru, gan gynnig cyngor diogel ac iach sy’n cynnwys diogelwch, 
iechyd a llesiant. Hefyd, trwy wneud gwaith ymgysylltu gweithredol 
yn y gymuned yn ystod 2025/26, bydd ein gwasanaeth yn cyflawni 
rhaglenni, prosiectau ac ymgyrchoedd sy’n meithrin cymunedau sy’n 
iachach ac yn fwy diogel. Mae cyngor a gwybodaeth yn cael eu cyfleu 
gan ddefnyddio ystod o wahanol fethodolegau cyfathrebu, gan wella 
mynediad i wahanol fudd-ddeiliaid, yn enwedig y rhai sydd fwyaf 
agored i niwed. 

• Rydym yn ychwanegu gwerth sylweddol i gymuned Gogledd Cymru 
drwy gynnal archwiliadau diogel ac iach, gan gael effaith gadarnhaol 
ar ddiogelwch personol, ar iechyd ac ar les. 

• Rydym yn aelodau gweithgar o amrywiaeth o rwydweithiau a 
fforymau sydd wedi’u sefydlu gan sefydliadau pwysig yn y gymuned. 
Er enghraifft, mae Tîm Cydlyniant Cymunedol Gogledd Cymru wedi 
sefydlu Fforwm Rhyng-ffydd Gogledd Cymru. 

Cymru â Diwylliant Bywiog lle mae’r Gymraeg yn 
Ffynnu 
• Byddwn yn parhau i ddarparu cyfleoedd i ddysgu Cymraeg ac yn 

hyrwyddo gweithgareddau yn unol â’n hymrwymiad i fod yn sefydliad 
dwyieithog, gan gynnig cyrsiau Cymraeg yn y gweithle i staff ar lefelau 
2 a 3. 

• Rydym yn sicrhau bod staff rheng flaen sy’n delio’n uniongyrchol â 
phobl agored i niwed, fel gweithwyr yr Ystafell Reoli a Gweithwyr Cefnogi 
Diogelwch yn y Cartref, oll yn siaradwyr Cymraeg rhugl. Mae hyn yn ein 
galluogi i gynnig dewis iaith rhagweithiol yn unol â’r gwerthoedd a geir 
yn fframwaith ‘Mwy na Geiriau’ Llywodraeth Cymru 

• Drwy hyrwyddo ein gwasanaethau dwyieithog, rydym yn caniatáu i holl 
drigolion Gogledd Cymru ac ymwelwyr â’r ardal eu defnyddio yn eu 
hiaith ddewisol. 

• Byddwn yn parhau i gydweithio â Mentrau Iaith ledled Gogledd Cymru 
i sicrhau ein bod yn amlwg mewn dathliadau neu ddigwyddiadau 
diwylliannol lle gall y Gwasanaeth wneud gwaith ymgysylltu 

Cymru sy’n Gyfrifol ar Lefel Fyd-eang 
• Byddwn yn adolygu eitemau stoc yn ein Storfeydd ac yn datblygu 

arferion gweithio sy’n lleihau gwastraff. 
• Byddwn yn parhau i newid ein fflyd o gerbydau ysgafn er mwyn 

defnyddio cerbydau hybrid a thrydan. 
• Byddwn yn parhau i ddadansoddi cyflenwyr ar sail sgôr datblygu 

Cynaliadwyedd a datblygu dwysedd Carbon. 
• Rydym yn cynnal gwiriadau diwydrwydd dyladwy parhaus ar gyflenwyr, 

gan gynnwys: cydymffurfiaeth â threth ac â’r gyfraith, caethwasiaeth 
fodern, a chydymffurfiaeth â deddfwriaeth Cyflog Byw Cenedlaethol 
neu Isafswm Cyflog Byw, er mwyn sicrhau bod cyflenwyr yn gweithredu 
mewn modd moesegol. 

• Defnyddio cyflenwyr o fewn fframweithiau sydd â Dangosyddion 
Perfformiad Allweddol moesegol a chynaliadwy sydd wedi’u pennu 
ymlaen llaw. 

• Rydym wedi cyhoeddi datganiad Caethwasiaeth Fodern. 
• Rydym yn cynnal gwiriadau DBS ar bob aelod o staff fel rhan o’n 

mesurau diogelwch, gan sicrhau ein bod yn cynnal amgylchedd diogel 
i’n gweithwyr ac i’r cymunedau rydym yn eu gwasanaethu. 

Sut i Roi Adborth 
Byddwn yn cynnal ymgynghoriad cynhwysfawr i geisio barn ar y cynigion a nodir yn y 
CRMP drafft hwn cyn i ni wneud unrhyw benderfyniadau terfynol. Hoffem i chi gymryd 
rhan a dweud eich dweud. 

Gallwch wneud hyn mewn sawl ffordd. Y brif ffordd o wneud fydd 
defnyddio’r arolwg ar-lein, sydd i’w gael yma neu trwy sganio’r 
cod QR. 

Fersiynau Amgen 

Os nad oes gennych fynediad i’r rhyngrwyd 

Ffoniwch neu anfonwch neges destun i 07717 516187; neu danfonwch e-bost i 
OurFivePrinciples@northwalesfire.gov.wales - gallwn anfon copi papur o’r holiadur 
atoch, a gallwch ei ddychwelyd atom am ddim. 

Mae fformat hawdd ei ddarllen ar gael ar ein gwefan - sydd hefyd yn cynnig 
gwybodaeth yn Gymraeg a Saesneg ac yn darparu bar offer cynorthwyol hawdd ei 
ddefnyddio, gan gynnwys swyddogaeth darllen yn uchel, testun mwy a’r gallu i weld yr 
wybodaeth mewn nifer o ieithoedd ychwanegol. 

Byddwn yn croesawu eich sylwadau neu awgrymiadau. Mae’r ymgynghoriad yn 
digwydd rhwng 21 October to 15 December 2024. 

Fel arall, gallwch roi adborth trwy gysylltu â ni ar 
ein gwefan www.tangogleddcymru.llyw.cymru, 
trwy ein ffonio ni ar 01745 535250 neu trwy 
ddanfon llythyr i; 
Pencadlys y Gwasanaeth Tân ac Achub 
Ffordd Salesbury 
Parc Busnes Llanelwy 
Llanelwy 
Sir Ddinbych 
LL17 0JJ 

Yn dilyn yr ymgynghoriad, bydd adroddiad 
sy’n cynnwys yr holl adborth a dderbyniwyd 
yn cael ei gyflwyno i aelodau Awdurdod Tân 
ac Achub Gogledd Cymru i’w ystyried yn 
y cyfarfod a drefnwyd ar gyfer 17 Mawrth 
2025. 

Bydd yr holl adborth a gawn yn cael ei 
ystyried a bydd angen cael ei gymeradwyo 
gan yr Awdurdod Tân ac Achub. Bydd 
Cynllun Gweithredu Rheoli Risg Cymunedol 
2025-2026 yn dod i rym ar 1 Ebrill 2025 a 
bydd yn cael ei gyhoeddi ar ein gwefan. 

Gwneud Cais Am 
Archwiliad Diogelwch 
Tân Yn Y Cartref 
Gallwch ofyn am archwiliad 
diogelwch tân yn y cartref i 
chi’ch hun, perthynas dibynnol 
neu gymydog, drwy gysylltu â’r 
Gwasanaeth ar 0800 169 1234. 

Ein dilyn ni 
@northwalesfire 

@northwalesfireservice 

@northwalesfire 

@nwalesfireservice 

